
Аймақтың тыныс-тіршілі-
гі мен әлеуметтің әлеуетінен 
хабардар болып, сан саланы 
қамтыған мемлекеттік бағ-
дарламалар жайлы білгіңіз 
келсе, қоғамды ғана емес, өзі-
ңізді толғандырған сауалдарға 
жауап іздесеңіз, өнер өрісі мен 
әдебиет әлеміне қызықсаңыз, 
тамыры терең тарихымыздан 
нәр алуды ойласаңыз облысы-
мыздың төл басылымы, қазақ 
баспасөзінің атасы «Jetіsý» 
газетіне  жазылыңыз. Ол үшін 
«Қазпошта» АҚ арқылы немесе 
газет редакциясынан жазылып, 
қолдау көрсетіңіз.

Баспасөзге жазылуға 
қатысты сұрақтар бойынша 
мына нөмірлерге хабарласа 

аласыз: 
 8 (7282) 40-20-69,

8 7753558958, 8 7474106909.

Құрметті оқырман!

Тау мен таза ауаны, бұлақ пен 
табиғи көріністі тоғыстырған «Сер-
кесай» енді тұрғындардың отба-
сымен серуендеп, табиғат аясында 
тынығуына мүмкіндік беретін көрікті 
орындардың біріне айналмақ. Эко-
парк аумағында демалыспен қатар 
туризмді, ұлттық қолөнерді, спорт 
пен шығармашылықты дамытуға ба-
ғытталған түрлі алаң  қарастырылған.

Салтанатты шара барысында 
облыс әкімінің орынбасары Марлен 
Көлбаев құттықтау сөз сөйлеп, жаңа 
экопарктің қала тұрғындары үшін 
маңызын атап өтті.

Шараның ерекше сәті «Серкесай» 
жазуы бейнеленген муралдың ашы-
луымен жалғасты. Ақ шымылдық 
түріліп, көпшілік назарына ұсыныл-
ған мурал экопарктің өзіндік көркем 
нышанына айналды. Ақ жаулықты 
әжелер шашу шашып, жаңа демалыс 
аймағының игілікті бастамасына 
ақжолтай тілегін білдірді.

Экопарктің ашылуына орай арна-
йы мәдени-спорттық бағдарлама да 
ұйымдастырылды. Қолөнер шеберле-
рі мен кәсіпкерлер өздерінің ұлттық 
бұйымдары мен табиғи өнімдерін 
көпшілік назарына ұсынды. Қонақ-
тарға бауырсақ пен қымыз тараты-
лып, ұлттық тағамдардан дәм татуға 
мүмкіндік берілді.

Көрме шатырларында бүркіт 
пен тазы ұстау дәстүрі, атәбзелде-
рі, ұлттық қолөнер және зергерлік 
бұйымдар, табиғи жолмен дайын-
далған экологиялық өнімдер, омарта 
шаруашылығының өнімдері мен кон-
дитерлік тағамдар таныстырылды. 
Ұлттық өнердің дәстүрлі үлгілерінен 
сыр шертетін әшекейлер, шашбау, 
шолпы, білезік, сақина, ерлер белдігі 
мен түрлі сувенирлер де көпшілік 
қызығушылығын тудырды.

Шара барысында «Скандинавия-
лық жүру» спорттық жарысына да 
старт берілді. Қатысушылар таулы 

Текелі қаласының 
көркіне көрік қосқан 

«Серкесай» шатқалында 
экопарктің алғашқы ке-

зеңінің салтанатты ашы-
лу рәсімі өтті. Қала күні 
қарсаңында ұйымдасты-

рылған айтулы шараға 
тұрғындар мен қонақтар 

қатысып, табиғаты та-
мылжыған мекеннің жаңа 

тынысына куә болды.

–  Бүгін біз  елімізді алға сүйреп келе 
жатқан адамдардың еңбегін атап, 
оларға құрмет көрсетеміз. Мұғалімнің 
еңбегі – білімді ұрпақта, дәрігердің 
еңбегі – адам денсаулығында, құрылыс-
шының еңбегі – бой көтерген ғимарат-
та, диқанның еңбегі – дастарқандағы 
нанда, инженердің еңбегі – жаңа тех-
нологияда, кәсіпкердің еңбегі – жаңа 
мүмкіндік пен жаңа жұмыс орнында 
көрінеді, – деді Марлен Қапашұлы.

Жетісу – ауыл шаруашылығы мен 
өндірісі қатар дамып келе жатқан, 
еңбек адамдарының маңдай тері ар-
қылы әлеуетін еселеп отырған өңір. 
Сондықтан мерекеде әр сала өкілінің 
еңбегіне жеке тоқталып, кәсіби жолы 
кейінгі буынға үлгі азаматтарға құрмет 
көрсетуге басымдық берілді. 

Құрылыс саласында 22 жыл еңбек 
етіп, «Фирма Мега-Сервис» ЖШС-нің 
негізін қалаған, «Қазақстан Респуб-
ликасының Құрметті құрылысшысы» 
атағының иегері Айдын Қожекеновтің 
еңбек жолы – табандылықтың көрінісі. 
Ал ауыл шаруашылығына 45 жылын 
арнаған «Есжан Сүндетбай» шаруа 
қожалығының басшысы Сүндетбай 
Есжанов асыл тұқымды мал өсіру, қой 
шаруашылығы өнімдерінің сапасын 
арттыру бағытында еңбек етіп келеді. 

Тұрғын үй-коммуналдық шаруашы-
лық саласында 29 жыл еңбек еткен Фуат 
Макаев қарапайым слесарь қызметінен 
учаске бастығына дейін көтеріліп, өз 
ісінің білікті маманы ретінде танылған. 
Ветеринария саласының 39 жылдық 
өкілі Тоқтабек Бекетов те біраз жыл мал 
шаруашылығына  үлес қосты.

Денсаулық сақтау саласының мама-
ны, хирург-дәрігер Сәкен Мурзалиннің 
де еңбек жолы 20 жылға жуық уақытты 
қамтиды. 

Білім саласында 33 жыл еңбек еткен 
Индира Керемқұлова, спорт саласы-

на 47 жыл ғұмырын арнаған Ғалия             
Маманова, әлеуметтік қорғау саласында 
20 жылға жуық еңбек еткен Гүлхан 
Каймульдина, «Азаматтарға арналған 
үкімет» мемлекеттік корпорациясының 
Жетісу облыстық филиалында 33 жыл 
еңбек еткен Гүлмира Абиева да мереке-
лік марапатқа ие болды.

Ақпарат саласының ардагері, «Же-
тісу» телерадиокомпаниясында те-
леоператордан бас редакторға дейінгі 
еңбек жолынан өткен Жұмахмет Жай-
лаубаевтың еңбегі – журналистиканың 
қоғамдағы орнын айғақтайды.

Мерекелік шарада «Еңбек жолы» 
конкурсының өңірлік жеңімпаздары да 
марапатталды.

«Үздік еңбек әулеті» номинация-
сы бойынша Қожахметовтер отбасы 
жеңімпаз атанды. Спорт саласында 
төрт мүшесі де еңбек етіп келе жатқан 
әулеттің отағасы Болат Қожахметовтің 
бұл саладағы еңбек өтілі 41 жылдан 
асады. Ол – жоғары санатты жаттықты-
рушы, халықаралық төреші, Қазақстан 
Республикасының еңбек сіңірген самбо 
жаттықтырушысы. Зайыбы Күлнар   
Қожахметова да спорт саласында               
39 жыл еңбек етіп, жеңіл атлетикадан 
кандидаттық спорт шебері атанған. 
Қыздары Айман, Шолпан да ата-ана-
сының жолын жалғап, олимпиадалық 
ойындар мен халықаралық жарыстарда 
ел намысын қорғаған спортшылар.

Ал «Жұмыс істейтін жастардың 
үздік тәлімгері» номинациясы Қаратал 
ауданындағы Елтай орта мектебінің 
бастауыш сынып мұғалімі Гүлмайра 
Қыдырбаеваға бұйырды. 

«Өндірістің үздік жас маманы» 
номинациясында Текелі қаласындағы 
«Текелі тау-кен өңдеу кешенінде» же-
текші инженер болып еңбек етіп жүрген 
Мерей Дубеков марапатталды. 

Еңбек мерекесінде аға буын өкіл-
деріне айрықша құрмет көрсетілді. 
Саналы ғұмырын ел игілігіне арнаған 
Наурыз Қылышбаев, Ақшабай Керім-
беков, Мақсұт Қалажанов, Мейірман 
Тлеубердинов, Жексенбай Мейрамбаев, 
Дина Нұрғалиева, Атсалим Идигов, 
Ләззат Базарқұлова, Атлас Молдах-
метова, Виктор Никифоров, Геннадий 
Савинов сынды еңбек ардагерлері 
марапатталды.

МАҢДАЙ ТЕРМЕН 
КЕЛГЕН МЕРЕЙ

Еңбек күніне орай елге талай 
жыл қызмет етіп жүрген азамат-
тар ұлықталды. Салтанатты ша-

рада облыс әкімінің орынбасары 
Марлен КӨЛБАЕВ еңбек адамда-
рының қоғамдағы орнына тоқта-

лып, жиналғандарды құттықтады.

аймақтың таза ауасын жұтып, бел-
гіленген бағыт бойынша жүріп өтті. 
Салауатты өмір салтын насихаттаған 
спорттық шара экопарктің табиғи 
мүмкіндігін тиімді пайдаланудың бір 
үлгісін көрсетті.

Ал шығармашылық алаңда бала-
лардың өнері мен суретшілердің туын-
дылары көпшілік назарына ұсынылды. 

Музыкалық бағдарламада домбыра, 
қобыз, жетіген үні әсем табиғатпен 
үндесіп, көрермендерге ерекше көңіл-
күй сыйлады. Сонымен қатар сурет-
шілердің пленэрі ұйымдастырылып, 
табиғат көріністері қылқалам арқылы 
бейнеленді.

Туризм бағыты да назардан тыс 
қалған жоқ. Туризм орталығының 

мамандары көп сайыстан көрсетілім 
жасап, кәсіби колледж өкілдері «Ту-
ристің жиынтығы» атты арнайы көрме 
ұйымдастырды. Бұл алаңдар жас ұр-
паққа туристік мәдениет пен табиғат 
аясындағы қауіпсіздік дағдыларын 
таныстыруға мүмкіндік берді.

Шара соңында «Скандинавиялық 
жүруге» қатысушылардың мәреге 

жетуімен жарыс қорытындыланып, 
белсенді қатысушыларды марапаттау 
рәсімі өтті.

Серкесайдың алдағы жылдары 
Текелі тұрғындарынан бөлек қалаға 
келген қонақтар да ат ізін салатын 
көрікті мекенге айналуы, туризмді 
түлетуге жасалған нақты қадамдар-
дың жалғасы болмақ.

СЕРУЕН мен САЯХАТТЫҢ 
ЖАҢА МЕКЕНІ



Сайт: www.7-su.kz  e-mail: Jetisu2002@mail.ruБЕЙСЕНБІ, 24 ҚЫРКҮЙЕК, 2026 ЖЫЛ
2

Күздік және жаздық бидай, арпа, сұлы мен 
жүгері алқаптары өңірдің егін шаруашылығында 
негізгі орын алады. Сонымен бірге, көкөніс-
бақша өнімдері, майлы дақылдар, картоп және 
қант қызылшасы, мал азығы егілді. Қазір шаруа-
лардың басты міндеті – бабымен  күткен егінді 
ысырапсыз жинап алу. 

Бүгінгі таңда дәнді дақылдардың басым бөлі-
гі орылып, 211 мың тоннадан астам өнім қамбаға 
құйылды. Орташа түсім гектарына 22 центнерден 
асып отыр. Жүгері жинау да басталып, алғашқы 
өнім алынды. Картоп өсірушілердің де еңбегі 
ақталуда. Ауданда мың гектардан астам картоп 
жиналып, 27 мың тоннадан аса өнім алынды. 
Мақсары алқаптарындағы жұмыс та жалғасып, 
бірнеше мың гектардың өнімі қамбаға түсті.

Егін жинау – үлкен ұйымдастырушылықты 
талап ететін жауапты науқан. Бұл ретте шаруа-
лардың қолындағы техниканың дайындығы 
ерекше маңызға ие. Биыл егін ору жұмыстары-
на жүздеген арнайы техника жұмылдырылып, 
комбайндар, астық тиегіштер, тазалағыштар 
мен тасымалдаушы көліктер науқанның үздіксіз 
жүруіне мүмкіндік беріп отыр. Күзгі дала жұ-
мыстары да қатар жүргізілуде. Диқандар келесі 

КҮЗ БЕРЕКЕСІ КҮЗ БЕРЕКЕСІ

Дала төсіндегі

Диқандар қазір жаз бойы маңдай термен 
өсірген өнімдерін жинап алу қамымен дала 
төсінде жүр. Биыл аудан бойынша ауыл 
шаруашылығы дақылдарын егуге 113 мың 
гектардан астам жер жоспарланған.Оның 
басым бөлігіне дәнді дақылдар себілді. 

жылдың берекесін бүгіннен ойлап, күздік бидай 
себуге кірісті. 

Сүдігер жырту жұмыстары да белгіленген жос-
парға сәйкес атқарылуда. Яғни, бір науқан аяқталмай 
жатып, келесі жылдың қамы жасалып жатыр. Егін-
нің бітік шығуы тек жер мен ауа райына ғана емес, 
қолданылған агротехнологияға да байланысты. Осы 
бағытта аудан шаруаларына минералды тыңайтқыш-
тарды пайдалану жөнінде түсіндіру жұмыстары жүр-
гізіліп, жоспарланған көлемнің едәуір бөлігі сатып 
алынды. Бұл – топырақ құнарын сақтап, өнімділікті 
арттыруға бағытталған маңызды қадам.

Диқандар үшін жанар-жағармай мәселесі де 
назардан тыс қалған жоқ. Көктемгі және күзгі дала 
жұмыстарына қажетті отын көлеміне шаруашылық-
тардан өтінімдер қабылданып, жеткізу жұмыстары 
ұйымдастырылуда. Бұл ауыл шаруашылығы техни-
касының науқан кезінде іркіліссіз жұмыс істеуіне 
мүмкіндік береді.

Ауыл шаруашылығының әлеуетін арттыруда 
техникалық жаңарудың орны бөлек. Биыл ауданда 
бірнеше жаңа ауыл шаруашылығы техникасы сатып 
алынып, оған қомақты инвестиция бағытталды. 
Оның бір бөлігі шаруалардың өз қаражаты болса, 
қалғаны несие есебінен алынған.

Кербұлақтағы бүгінгі көрініс – дала еңбегінің 
біркүндік емес, жыл бойы жалғасатын тынымсыз 
тіршілік екенін көрсетеді. Көктемде жерге себілген 
әр дәннің өтеуі күзде көрінеді. Ал бүгінгі жиын-те-
рінмен қатар атқарылып жатқан күзгі жұмыстар өңір 
диқандарының келер жылдың қамын да қатар ойлап 
отырғанын аңғартады. Даладағы берекенің бастауы 
да  осындай маңдай тер мен жүйелі еңбекте.

Кербұлақ ауданы

Айгүл БАЙБОСЫН

берекебереке
Жеміс  ағаштарын
қысқа дайындау

Көптеген үй іргесіндегі жер 
телімдері мен саяжай иелері 
күз келген соң алты сотық 
жердегі жеміс ағаштарына 
күтім жасаудың қажеті жоқ 
деп санайды. Алайда олай 
емес. Алексей Сотниковтың 
айтуынша, қыркүйек айы да 
бақ үшін аса маңызды кезең.

– Ағаш бұтақтарында же-
міс қалмаса да ол өз тіршілі-
гін жалғастырады. Сөйтіп, 
тамыры мен сүрегінде қорек-
тік заттарды жинап, келесі 
жылдың бүршіктерін қалып-
тастырады. Күзгі күтімді өт-
кізіп алсаңыз, көктемгі гүлдеу 
кезеңі ойдағыдай болмай, келер 
жылғы өнім айтарлықтай 
азаюы мүмкін, – дейді Алексей 
Алексеевич.
     Үй іргесіндегі және сая-
жайлардағы бақтарда ең көп 
таралған жеміс ағаштарының 
қатарында алма, қара өрік 
және шие бар. Тәжірибелі бағ-
бандар қыркүйек айында бұл 
ағаштарға органикалық және 
өнеркәсіптік тыңайтқыштарды 
пайдалана отырып, арнайы 
күзгі қоректендіру жұмыста-
рын жүргізеді.
     – Алманың тамыр жүйесі 
жақсы дамыған және қо-
ректік заттарға сұранысы 
жоғары. Ересек ағашқа 3-4 
ас қасық суперфосфат және 
2-3 ас қасық калий сульфаты 
қажет. Тыңайтқыштарды 
діңнен 50-100 сантиметр қа-
шықтықта, ағаштың түпкі 

Тәжірибелі ұстаз әрі 
бағбан Алексей Сотни-

ков жеміс ағаштарын 
қысқа дұрыс дайындап, 

келесі жылы мол өнім 
алу жолдарын айтып 

берді.

шеңберіне шашып, топыраққа 
10-15 сантиметр тереңдікке 
сіңіреді. Сонымен бірге 2-3 
стақан ағаш күлі қосылады. 
Күл калиймен қамтамасыз 
етіп, топырақ қышқылдығын 
төмендетеді. Оның үстіне 
түпкі шеңберді 5-7 сантиметр 
қалыңдықта қарашірікпен 
жауып қояды, – деп кеңес 
берді Алексей Сотников.
     Қара өрік алма ағашынан 
көлемі жағынан кіші болған-
дықтан ересек ағашқа 2-3 
ас қасық суперфосфат және 
1-2 ас қасық калий сульфа-
ты жеткілікті. Органикалық 
тыңайтқыш ретінде 2 стақан 
ағаш күлі мен бір шелек қара-
шірік қосып, барлығын ағаш-
тың түпкі шеңберіне сіңіріп, 
молынан суару қажет. Шие 
үшін де тыңайтқыш мөлшері 
осындай болады. Мәселен, 
оған 2-3 ас қасық суперфосфат, 
1-2 ас қасық калий сульфаты, 
2 стақан ағаш күлі және бір 
шелек қарашірік қажет. Шие 
бейтарап топырақты ұнатады, 
сондықтан бұл жағдайда күл-
дің пайдасы ерекше.
     Алексейдің айтуынша, қо-
ректендіру жұмысын бастамас 
бұрын ағаштың түпкі шеңбе-
рін тазалап, түскен жапырақ-

тар мен жазда бұтақтан түс-
кен жемістерді жинау қажет. 
Өйткені олардың ішінде зиян-
кестер мен саңырауқұлақтар 
қыстап шығуы мүмкін. Содан 
кейін ағаш тәжінің айнала-
сына 10-15 сантиметр терең-
дікте таяз арықшалар немесе 
шұңқырлар жасап, тыңайт-
қыштарды сол жерге бөліп 
салып, топырақпен жауып, 
суару керек. Суару, әсіресе 
күз құрғақ болған жағдайда 
міндетті. Ересек ағашқа 5-10 
шелек су құйылады. Ылғалды 
топырақ баяуырақ қатады, 
ал тамырлар қыстан жақсы 
өтеді.
     Егер сұйық қоректендіруді 
қолданғыңыз келсе, супер-
фосфатты ыстық суға салып, 
бірнеше сағат тұндыру керек. 
Себебі, ол суық суда нашар 
ериді. Одан кейін калий суль-
фатын қосып, ерітіндінің 
жалпы көлемін 10 литрге 
жеткізіп, ағаштың түпкі шең-
беріне құяды.

Жеміс ағаштарына жаса-
латын осындай қарапайым 
күтім жұмыстарын алдағы 
демалыс күндері-ақ жүргізу-
ге болады. Бұл келесі жылы 
бақтың өнімділігін арттыруға 
жақсы негіз қалайды.

А. БАЙЖҰМАҚЫЗЫ

– Биылғы егін жинау науқаны 
жоспарлы түрде жүргізіліп келеді. 
Қазір негізгі дәнді дақылдардың 
басым бөлігі жиналды. Шаруа-
шылықтар үшін басты міндет – 
өнімді ысырапсыз жинап, сапасын 
сақтап, белгіленген жұмыстарды 
уақытында аяқтау. Сонымен бір-
ге келесі жылдың қамы да қатар 
жүріп жатыр. Сондықтан бүгінгі 
орақпен бірге күзгі дала жұмыс-
тарына дайындықты да назардан 
шығармаймыз, – дейді Сарқан 
ауданы әкімінің орынбасары Ғазиз 
Есжанов.

Ауданда астықтың негізгі түр-
лері бойынша жұмыстардың дені 
аяқталуға жақын. Күздік бидай 15 
147,3 гектарға себіліп, оның барлы-
ғы толық жиналды. Жалпы түсім 31 
950 тоннаны құрап, орташа өнім-
ділік гектарына 21,1 центнерден 

айналды. Өткен жылы бұл дақылдан 
27 444 тонна өнім алынғанын ес-
керсек, биылғы көрсеткіштің көңіл 
қуантатыны байқалады.

Жаздық бидайдың 1 986 гек-
тары түгел орылып, 3 972,3 тонна 
өнім жиналды. Гектар түсімі – 20 
центнер. Ал ауданның негізгі да-
қылдарының бірі – жаздық арпа. 
Биыл 26 118,9 гектарға себілген 
арпадан барлығы  54 758 тонна өнім 
алынды. Орташа өнімділік гектары-
на 21 центнер болды. Сұлының 744 
гектары да толық жиналып, 1 138,1 
тонна өнім бастырылды. Оның орта-
ша өнімділігі – 15,3 центнер.

Алда жүгері жинау жұмысы. 
Биыл аудан бойынша жүгері 11 206,8 
гектарға себілген. Бұл жалпы дәнді 
дақылдар егіс көлемінің шамамен 20 
пайызын құрайды. Жинау жұмыста-
ры қазан айында басталмақ. Демек, 

диқанның қырманына құятын асты-
ғы әлі бар. Күзгі күннің әр сағаты  
ерекше бағалы.    

  Сарқанның ауыл шаруашылы-
ғында қант қызылшасының орны 
бөлек. Биыл аудан бойынша 2 500 
гектарға тәтті түбір егілді. «Ақсу 
Қант» ЖШС жүргізген таксация қо-
рытындысы бойынша қызылшаның 
орташа өнімділігі гектарына 487,8 
центнерден болады деп болжануда. 
Осы есеппен жалпы 121 951 тонна 
өнім алу жоспарланған.

 Қант қызылшасын жинау 25 
қыркүйектен басталуы тиіс. Қазірдің 
өзінде өнімді зауытқа өткізу графигі 
бекітіліп, келісімшарт жасау жұмыс-
тары жүргізілуде. Бұл дақылдың 
бейнеті көп болғанымен берері де мол. 
Көктемде тұқым себілгеннен бастап, 
жаз бойы алқапты күтіп-баптаған 
шаруаның еңбегі енді таразыға түспек.

Ауданда майлы дақылдарды жи-
нау жұмыстары да басталды. Биыл 
олардың жалпы егіс көлемі 30 748,5 
гектарды құрайды. Қазіргі уақытта 
4420,5 гектары жиналып, 14 пайызы 
орындалды. Орташа өнімділік гекта-
рына 13,6 центнерден келіп, 6 005,1 
тонна өнім алынды.

14 772,9 гектарға себілген күнба-
ғыстың 200 гектары жиналып, 260 
тонна өнім алынған. Қытай бұрша-
ғы 12 584,1 гектарды алып жатыр. 
Оның 1 420 гектары жиналып, 2 745 
тонна өнім бастырылды. Орташа 
өнімділік – 19 центнер. Ал  3 391,5 
гектарға себілген мақсарының 2 
800,5 гектары жиналып, 3 мың тонна 
өнім алынған. Бұл дақыл бойынша 
жұмыстардың 82,6 пайызы орын-
далды. Даладағы тіршіліктің тағы 
бір маңызды бағыты – мал азығын 
дайындау. Қысқа қамдану – шаруаның 
жаздан бастайтын міндеті. Сарқан 
ауданында жемшөп дайындаудың 
жоспары 284,3 мың тонна болып 
белгіленген.

Оның ішінде 163,5 мың тонна 
шөп, 12,3 мың тонна пішендеме, 16 
мың тонна сүрлем, 54,3 мың тонна 
сабан және 38,2 мың тонна жем да-

йындалуы тиіс еді. Бүгінде бұл жос-
пар толық орындалған. Көпжылдық 
шөптен 98 823 тонна, біржылдық 
шөптен 3 648 тонна өнім жиналды. 
12 300 тонна пішендеме, 54 300 
тонна сабан, 38 200 тонна жем және 
16 мың тонна сүрлем дайындалды. 
Табиғи шөп шабу жұмыстары да 
толық аяқталған. Шабылуға тиіс 29 
332 гектардың барлығы шабылып, 
орташа өнімділік гектарына 25 
центнерді құрады. Жалпы түсім – 
73 330 тонна.

Ауыл шаруашылығында бір 
жұмыстың соңы – екіншісінің бас-
тауы. Қазір аудан шаруалары астық 
жинаумен қатар келер жылдың өні-
мінің негізін қалауға кірісті. Күздік 
дақылдардың тұқымын тексеру 
жұмыстары жүріп жатыр. Жоспар-
ланған 3 786,8 тонна тұқымның 
барлығы тексеріске түскен. Қазіргі 
таңда 2 458 тоннасы тексеріліп, 
оның 1 023,8 тоннасы бірінші клас-
қа, 1 434,2 тоннасы екінші класқа 
жатқызылған. Күздік дақылдарды 
себу жоспары – 15 147 гектар. Бү-
гінге дейін 2 мың гектарға тұқым 
себіліп, жоспардың 13 пайызы 
орындалды. Ал сүдігер жырту жұ-
мыстары бойынша жоспарланған 
23 500 гектардың 12 100 гектары 
жыртылды. Бұл – 51 пайыз. Мине-
ралды тыңайтқышпен қамтамасыз 
ету де назарда. 2026 жылға 12 
511 тонна минералды тыңайтқыш 
сатып алу жоспарланса, бүгінде 8 
412,2 тоннасы алынған. Жұмысқа 
86 шаруашылық қатысуда.

Сарқанның сайын даласындағы 
бүгінгі көрініс – ауыл еңбегінің бір-
тұтас шежіресі іспетті. Бір алқапта 
комбайндар тынымсыз қозғалып 
жатса, екінші жерде тұқым себетін 
техника келесі жылдың қамына 
кіріскен. Қырманда астық өлшеніп, 
мал қорасына қысқы азық жиналу-
да. Егіншілік – табиғатпен тіл табы-
суды, уақытты дәл бағалауды және 
тынымсыз еңбекті қажет ететін 
кәсіп. Сондықтан орақ науқанының 
әр күні – шаруаның бір жылдық 
еңбегінің өтеуі.

Егіннің есебі – 
ЕҢБЕКТЕ

Сарқан ауданында  биылғы егін жинау жұмыстары 
қарқынды жүргізілуде. Ауданда биыл 55 224 гектарға 
дәнді дақыл себілген. 21 тамыздағы жағдай бойынша 
оның 43 996,3 гектары жиналып, жалпы көлемнің 79,7 
пайызы орындалған. Орташа өнімділік гектарына 20,9 
центнерді құрап, 91 831 тонна астық бастырылды.

Гүлжан ТҰРСЫН

Сарқан ауданында астықтың негізгі бөлігі қамбаға құйылды. 
Көкөніс, картоп, бақша дақылдары да толық жиналды. Алда жүге-
рі, майлы дақылдар мен қант қызылшасын жинау секілді жауапты 
жұмыстар тұр.  Қара жерге дән сеуіп, одан өнім алған диқан үшін 
ең үлкен марапат – еңбегінің ақталғаны. Ал оның берекесі – ел 
дастарқанындағы несібе.

Көктемгі дала жұмыстары кезінде шаруа-
лар егіс алқаптарын тиімді пайдаланып, дәнді 

дақылдармен қатар майлы, көкөніс-бақша және 
мал азықтық дақылдарға да басымдық берді. 
Аудан бойынша биылғы егіс көлемі 53,5 мың 

гектардан асты. Оның негізгі бөлігін дәнді 
дақылдар құрайды. Жиналған астықтың көлемі 
де көңіл қуантады. Бидай мен арпадан мол өнім 

алынып, орташа өнімділік гектарына 21 цент-
нерден айналды. Шаруалар майлы дақылдардан 
да өнім жинай бастады. Сонымен бірге картоп, 

көкөніс және бақша дақылдары толық жина-
лып, өңірдің азық-түлік қорын толықтыруға өз 
үлесін қосты. Әсіресе картоптан алынған өнім 

жоғары көрсеткішке ие. 
     Мал азығын дайындау жұмыстары да белгі-

ленген межеге сай жүргізілді. Дала еңбеккерле-
рі мал қыстату кезеңіне қажет жемшөп қорын 

қалыптастыруға күш салып, бұл бағыттағы 
жоспарды толық орындады. Егін жинау аяқта-
лысымен шаруалардың назары келесі жылдың 

қамына ауысты. Қазір ауданда күзгі дала жұ-
мыстары қызу жүріп жатыр. Шаруалар күздік 

бидай сеуіп, алқаптарды келесі егіс науқанына 
дайындауда. Сүдігер жырту жұмыстарының 

басым бөлігі орындалды. Қант қызылшасы егі-
летін алқаптарға арналған терең жырту жұмыс-

тары да жүргізілуде.
     Күзгі науқанның ойдағыдай өтуі үшін 

қажетті жанар-жағармай мәселесі де шешілген. 
Шаруа қожалықтарына жеңілдетілген бағамен 

отын беріліп, техникалардың үздіксіз жұмыс 
істеуіне жағдай жасалды. Егістіктің құнарын 

арттыру мақсатында минералды тыңайтқыштар 
да жеткілікті көлемде сатып алынған.

Жалпы, ауыл шаруашылығындағы жұмыс нәти-
жесі алдымен техника дайындығына байланыс-

ты. Дала жұмыстарына қажет ауыл шаруашы-
лығы техникалары толық жұмылдырылған.  

     Трактор, астық және қант қызылшасын 
жинайтын комбайн, тұқым сепкіш, соқа, тырма, 

басқа да техника түрлері шаруалардың жұмы-
сына қызмет етуде. Дала төсіндегі тіршілік бір 

науқанмен аяқталмайды. Бір жылдың өнімі 
жинала салысымен келесі жылдың берекесіне 
дайындық басталады. Сондықтан бүгінгі атқа-

рылып жатқан күзгі жұмыстар – ертеңгі мол 
өнімнің негізі.
А. ЫБЫРАЙ

Ескелді ауданы

Ескелділіктер биылғы ауыл шаруа-
шылығы жұмыстарын ұйымшылдықпен 
жүргізіп, науқанды дер кезінде атқаруға 

күш салды.

Тынымсыз 
тірліктің жемісі

Қолөнерге төрт жасынан араласқан Қайша апайдың   
алғашқы көргені де, алғашқы үйренгені де – анасы. Қо-
лынан іс келетін шебер анасының жанында жүріп, ұлттық 
бұйымдардың жасалу жолын көріп өскенін айтады.

Жеті жасында 15 жіптік теру мен бау тоқуды үйрене-
ді. Он тоғыз жасқа дейін қазақтың ұлттық қолөнерінің 
көптеген түрін меңгеріп үлгереді. Қой жүнінен арқан есу, 
ши тоқу, өрнек түсіру секілді жұмыстардың қыр-сырына 
қанығады. Анадан көрген өнеге уақыт өте келе оның 
өмірлік кәсібіне айналды. Әсіресе, шимен жұмыс істеу 
арқылы өзіндік қолтаңбасы қалыптасты.

Қазақтың дәстүрлі тұрмысында кең қолданылған таби-
ғи материал ши Қайша апай үшін тек тұрмыстық бұйым 
жасауға қажетті шикізат емес. Ол ши бойына ою-өрнек, 
түрлі бейне, тіпті жазу түсіре алады. Шебер күрделі өр-
нектер мен жануарлардың  бейнесін ши бетіне жіппен 
орап жасайды.  

Қызымен бірге Қазақстан картасын жасап, қытайша 
жазуды ши бойына түсірген шебердің айтуынша, онда 
«мәдениетті, мұралды, мұратты, тәртіпті болу керек» деген 
мағына бар. Қазақ халқына қатысты «қуылған шайтанның 
азғыруынан сақта» деген мазмұндағы жазу да жасаған.

Бұдан бөлек, қой жүнінен анасының қолынан көрген тәсілмен 
жіптен есіп, тақияға ою салады. Оның бұл өнері сырт көздің де 
назарын аудартқан. ЮНЕСКО өкілдері шебердің жұмыстарына қы-
зығушылық танытып: «Осы уақытқа дейін  мұндай тәсілді ешкімнен 
көрмедік. Ши тоқуыңыз керемет екен. Біз сізді өз мүшелігімізге 
аламыз», – деген.

Қолына арнайы мүшелік билеті берілмесе де бұл сөздердің өзі 
Қайша апайға үлкен қуаныш сыйлаған. Жылдар бойы үнсіз жасалған 
еңбектің бірауыз сөзбен бағалануы ол үшін үлкен мәртебе.

Қайша Мамықтың өмір жолы жеңіл болған жоқ. Он тоғыз жа-
сынан кейін тағдырдың ауыр сынақтарына тап болды. Жиырма үш 
жасында құрсағындағы жеті айлық сәбиінен айырылды.

2006 жылы Қытайдың Баркөл ауданынан Қазақстанға қоныс 
аударды. Жаңа ортаға бейімделіп, тіршілігін қайта бастады. Алайда 
өміріндегі қиын кезеңдерге қарамастан, қолөнерден біржола қол 
үзген жоқ. Осы жылдары жан жарының қолдауы оның еңбегіне 
демеу болды.

– Ши тоқысам, аршып береді. Өрмек тоқысам, арқауымды орап 
береді. Бір жағыма шығысады, – дейді шебер.

Жасы ұлғайған сайын белі ауырып, көз жанары да әлсірегенін 
айтады. Сондықтан бұрынғыдай көп уақытын қолөнерге арнау оңай 

емес. Дегенмен қолына өзіне таныс жіпті алған сәтте көңілі 
жай табады.

– Әр жасаған затым өзіме дәрі секілді. Осыларды сипа-
сам  жаным рақат табады, – дейді  Қайша Мамық.

Жасаған бұйымдарының дені жастау кезінде, келіншек 
шағында дүниеге келген. Сондықтан кейбірінің нақты қай 
жылы жасалғанын өзі де айта алмайды. Бірақ уақыт өткен 
сайын олардың әрқайсысы қайта оралмас өмірдің белгісіне 
айналған.

Қолөнерді кәсіпке айналдыру оңай емес. Бір бұйымға 
кеткен уақытты есептеу, материалын табу, оны дайындау, 
соңына жеткізу – бәрі де еңбекті талап етеді.

Қайша апай қазіргі адамдардың қол еңбегіне деген көз-
қарасына алаңдайды. Оның айтуынша, табиғи жүннің иісін 
ұнатпайтындар, киіз бен сырмақты «қылшық» деп қабыл-
дайтындар бар. Ал жасаған бұйымдарын тұрақты сатып, 
одан табыс табуға мүмкіндігі бола бермейді. Тігін машинасы 
жоқ, үйдің шаруасы тағы бар. Кейде Қытайдан құрақ көрпеге 
тапсырыс түсетіні болмаса, қолөнерді тұрақты табыс көзі 
санамайды. Дегенмен оның бұл өнерге қайта оралуының 
өзіндік себебі бар.

– Қолөнерім өзіммен ғана кетіп қалмасын деп әрі жаңа 
Қазақстанмен бірге жаңарайын деген оймен ши тоқуды 
қайта қолға алдым, – дейді ол.

Бұл сөз шебердің өнерге қайта оралуының мәнін айқын 
аңғартады. Оның мақсаты – бұрынғыны сол күйінде қайталау 
емес, өзіне берілген мұраны жоғалтпай, кейінгіге жеткізу.

Қайша апайдың шәкірт тәрбиесіне қатысты да өз ұстаны-
мы бар. «Мен саған үйретемін» деп ешкімге қолқа салмаған.

– Шәкірт ұстазды өзі іздейді, – дейді ол.
Алайда өнерге қызығып, іздеп келген адамға білгенін үй-

ретуге дайын. Екі қызы да қолөнерден хабардар. Анасының 
қасында жүріп, білмегенін үйреніп келеді.

Қайша Мамық 2023 жылдан бастап Қазақстан Этнодизай-
нерлер одағының мүшелігіне өткенін айтады. Қолөнерге қа-
тысты дүниелерін әлеуметтік желілерде бөлісіп жүр. TikTok 
парақшасында жасаған бұйымдарын көрсетіп қана қоймай, 
көнеден жеткен сөздерді, өзі білетін қолөнер тәсілдерін де 
айтып отырады. Бір кездері анасының жанында отырып алған 
сабағын енді көпшілікке жеткізудің амалын қарастыруда.  

– Баяғы он тоғызымды қайтарып әкелгендей болып, қал-
ған ғұмырымда осыны қазақтың қыздарына сіңіріп кетсем 
деймін, – дейді ол.

Бүгінде Қайша апай үшін басты мәселе – жаңа бұйым 
жасау ғана емес, өзінен бұрынғы буыннан қалған тәсілді 
жоғалтпау, кейінгі ұрпаққа түсіндіру, қолөнердің қадірін 
ұғындыру. Сондықтан оның қолындағы жіптің мәні бір 
бұйымның шеңберінен әлдеқайда кең. Ол – анадан балаға 
жеткен дәстүрдің жалғасы, ұрпақтар арасын жалғаған арқау.

Қайша Мамықтың  бар арманы да – сол жіптің үзілмей, 
қазақ қыздарының қолына жетуі.

Текелі қаласы

Қолөнер – қолдың ғана 
емес, көңілдің де ең-
бегі. Оған асығыстық 
жараспайды. Жіптің бір 
талын екінші ұшына жал-
ғап, өрнектің әр иінін 
келістіріп, қарапайым 
ши мен жүнге жан бітіру 
үшін шеберлік пен төзім 
керек. Текеліде тұра-
тын Қайша МАМЫҚ осындай 
еңбекті өміріне серік 
еткен жандардың бірі.

Сарби ӘЙТЕНОВА

ӨРМЕКПЕН
ӨРІЛГЕН ӨМІР

Еркін әңгіме сипатында 
өткен басқосуда жас шешендер 
шаһардың бүгінгі тынысы мен 
келешек келбетіне қатысты 
көкейдегі сауалдарын бүкпесіз 
ортаға салды. Жастар баста-
масы, экологиялық мәдениет, 
білім беру, қала тазалығы мен 
Талдықорғанның алдағы өрісі 
жөніндегі ұсыныстарын ай-
тып, өздері көрген түйткілдің 
түйінін тарқатудың жолдарын 
сөз етті.

Жиынға қатысқан Ш. Уәли-           
ханов атындағы №10 мектеп-                                                          
гимназиясының оқушысы 
Аружан Жарас пікірсайыс қоз-
ғалысын одан әрі өрістетудің 
маңызын атап өтті.

– Балалардың қызығушы-
лығын арттыратын түрлі 
жарыстар мен бастамаларға 
қолдау болса деймін. Білім 
беру бағытында пікірсайысты 

Ғимараттың аумағы 1 078,8 шаршы метр. 
«Қазақстан халқына» қоры орталықты заманауи 
медициналық жабдықтармен, жиһазбен және қа-
жетті техникамен қамтамасыз етуге 241,9 млн. тең-
ге қарастырған. Емдеу мекемесі  35 төсек-орынға 
арналған. Орталықтың жобалық қуаты – жылына 
600 баланы емдеуге арналған. Ай сайын 50 балаға 
амбулаториялық және стационарлық оңалту көме-
гін көрсету жоспарланған. Орталықта балалардың 
қозғалыс дағдыларын қалпына келтіруге қажетті 
арнайы тренажерлер, физиотерапиялық және 
жоғары технологиялық оңалту жабдықтары, сен-
сорлық әрі интерактивті бөлмелер жұмыс істейді. 
Бұл мүмкіндіктер баланың жеке қажеттілігіне 
қарай оңалту бағдарламасын құруға жол ашады.

Балаларға көмек мультидисциплинарлық тәсіл 
негізінде көрсетіледі. Яғни емдеу үдерісіне дәрі-
герлермен бірге логопед, дефектолог, психолог, 
эрготерапевт және басқа да мамандар қатысады. 
Мұндай кешенді тәсіл баланың тек дене қимылын 
ғана емес, сөйлеу, психологиялық және әлеуметтік 
дағдыларын да жетілдіруге бағытталған.

– Біздің орталықта әр баланың диагнозына 
және оңалту қажеттілігіне қарай жеке бағдар-
лама жасалады. Мұнда неврологиялық аурулар, 
тірек-қимыл аппаратының бұзылыстары, жа-
рақаттан кейінгі жағдайлар, күйіктен кейінгі 
өзгерістер және басқа да оңалтуды қажет ете-
тін диагноздары бар балаларға көмек көрсетуге 

дамытуға мүмкіндік мол. Қала-
мызда отыз мектеп бар. Сол 
білім ошақтарының арасында 
пікірсайыс мәдениеті кеңінен 
қанат жайса, оқушылардың 
ой-өрісі мен сөз саптауы да 
шыңдала түсер еді, – дейді.

Жүздесу барысында жас 
буын тарапынан бірқатар ұтым-
ды бастама ұсынылды. Соның 
ішінде мектептер арасында 
«Таза аула – таза қала» жо-
басын өткізу, оқушылардан 
құралған «Жас қала кеңесін» 
жасақтау, жастардың ой-пікірін 
жинақтайтын «Жастар идеясы» 
цифрлық алаңын іске қосу және 
«Талдықорған – 2035: менің 
қалам» атты идеялар байқауын 
ұйымдастыру жөнінде ұсыныс-
тар айтылды.

Пікірсайысшылардың тағы 
бір бастамасы – «Талдықорған 
қаласы әкімінің кубогы» тур-
нирін жылына 2 мәрте тұрақты 
өткізу. Мұндай додалар жасөс-
пірімнің сөз саптауын шыңдап 
қана қоймай, қарсы тараптың 
уәжін тыңдау, дәлел таразылау, 

ортақ мәмілеге келу мәдениетін 
қалыптастыруға жол ашады.

Кездесуде қала әкімі Ернат 
Бәзіл де пікірсайыстың мән-ма-
ңызына тоқталып, жастардың 
ұсыныстарын қолдауға әзір 
екенін жеткізді.

– Пікірсайыс – ойды ашық 
жеткізіп, қарсы тараптың уә-
жін тыңдауға, мәселенің шеші-
мін бірлесе іздеуге баулитын ма-
ңызды орта. Бүгінгі жастардың 
қалаға қатысты ұсыныстары 
біз үшін құнды. Себебі шаһар-
дың ертеңгі тынысы сіздердің 
бастамаларыңызбен сабақтас. 
Сондықтан ойларыңызды ор-
таға салып қана қоймай, оны 
нақты іске айналдыруға талпы-
ныңыздар. Әкімдік тарапынан 
мұндай жобаларды қолдауға 
әрдайым дайынбыз, – деді Ернат                                         
Дүйсенбекұлы. 

Бүгінде Талдықорғандағы 
27 мектепте 46 пікірсайыс клу-
бы жұмыс істейді. Оның 28-і 
қазақ, 13-і орыс, 5-еуі ағылшын 
лигасына тиесілі. Өткір ой мен 
ұтқыр сөзді серік еткен үйір-
мелерге барлығы 529 оқушы 
қатысады.

Қашанда елдің ертеңін сөзге 
ұста, ойға мығым ұрпақ ай-
қындайды. Бүгінгі пікірсайыс 
алаңы – сол талапты буынның 
ойын шыңдап, сөзін салмақтап, 
қоғамдық іске араласуына жол 
ашатын орта.

ОЙЫ ОРАМДЫ ОҚУШЫЛАР
Сөзге тоқтаған елдің ұрпағы ойын ашық айтып, 

пікірін орнықты жеткізуді қашанда қадір тұтқан. 
Бүгінде сол үрдістің заманауи жалғасы – пікірсайыс 
алаңдары. Қала күні қарсаңында Талдықорған қа-
ласының әкімі Ернат БӘЗІЛ Оқушылар сарайында 
мектеп пікірсайысшылары және клуб жетекшіле-
рімен жүздесіп, өскелең буынның ой-толғамына 
құлақ түрді.

Санжар
СҰЛТАНҒАЗЫ

мүмкіндік бар. Ең бастысы – баланы бір ғана 
маман емес, бірнеше бағыттағы маман бірігіп 
бақылап, нәтиже шығаруға жұмыс істейді, – 
дейді дәрігер Перизат Жеңісбекова.

Дәрігердің айтуынша, жаңа орталықтың тағы 
бір ерекшелігі – заманауи құрал-жабдықтар. 
Оның көмегімен баланың қозғалысын жетілдіру, 
бұлшықет қызметін қалпына келтіру, күнделікті 
тұрмыстық дағдыларын қалыптастыру бағытында 
жүйелі жұмыстар жүргізіледі.

Орталықтың мүмкіндігін қазірдің өзінде оңал-
ту көмегін алып жатқан балалардың нәтижесінен 
көруге болады. Солардың бірі – Торғын Амангел-
ді. Кішкентай қыздың аяғының 19 пайызы күйіп, 
ұзақ уақыт ем мен оңалтуды қажет еткен.

– Қызымның аяғы күйіп, қатты қиналған 
едік. Оңалту шараларын алғаннан кейін жағда-
йы айтарлықтай жақсарды. Қазір бұрынғыдан 
әлдеқайда жақсы. Қызыммен жұмыс істеп жүр-
ген дәрігерлер мен барлық мамандарға алғысым 
шексіз. Әр баланың жағдайына алаңдап, қолда-
рынан келгенше көмектесіп жатыр. Осындай 
орталықтың біздің облыста ашылып жатқаны  
үлкен қуаныш, – дейді Торғынның анасы Аяулым 
Төлегенқызы.

ДЕНСАУЛЫҚ

ЗАМАНАУИ
ОҢАЛТУ ОРТАЛЫҒЫ 

Талдықорғанда 
«Қазақстан халқы-

на» қоғамдық қо-
рының қолдауымен 

«QH Оңалту орталы-
ғы» ашылды. За-

манауи талаптарға 
сай жабдықталатын 

орталық балалар-
дың денсаулығын 

қалпына келтіруге 
және олардың өмір 
сапасын жақсартуға 

мүмкіндік береді.

Гүлжан ТҰРСЫН

Суретті түсірген Жұмабай МҰСАБЕКОВ

Ағзаны қалпына келтіру – біркүндік 
жұмыс емес. Ол үздіксіз емді, кәсіби маман-
дарды және заманауи мүмкіндіктерді қажет 
етеді. Осы тұрғыдан алғанда, «QH Оңалту 
орталығы»  балаларға сапалы оңалту 
көмегін көрсетуге бағытталған маңызды 
медициналық нысан.

Ырыс айы
Сәуір келді, жібектей таң самалын,
Жаныма орал, жарқырап қарсы аламын.
Ағаш біткен теңселіп, жасанғанда,
Көктем, көктем, көктем деп жар саламын.

Осы кезде жер жүзі көгереді,
Сәл ертерек күн мен түн теңеледі.
Егістікте диқаншы, малшы өрісте,
Ұзамай-ақ белгілі не берері.

Сәуірден соң тойлайсың мамырлатып,
Қозы-лақты қоясың жамыратып.
Өсіп-өрер бір малың екеу болса,
Әніңе жүк қуаныш, жаныңа құт.

Жанарымды жылытып нұрлы көктем,
Жапырақтар билейді дір-дір еткен.
Өздерің-ақ, ағайын, айтыңдаршы,
Ырыс айы емес пе келіп жеткен.

Арғы бет пен бергі бет
Бергі бетте жүресің сайран салып,
Табиғатпен үндесіп, қайран қалып.
Ерінбесең еңбегің еш кетпейді,
Өніміңді біртіндеп жинап алып.
Арғы бетте дәм-тұзың сарқылады,
Қабіріңе көмеді терең қазып.

Не боларын ол жақта айта алмаймын,
Ұшығы жоқ нақтылы айтар жайдың.
Ақырзаман келеді деп жатады,
Бергі бетте толықсып шайқалмайтын.
Оны тосып қайтеді өлген адам,
Тірілерге бәрібір байқалмайсың.

Екі ұғымды отырмын салыстырып,
Қойсам ба екен екеуін ауыстырып.
Құрайыншы алдыға таразыны,
Өздеріңді осыған қалыс қылып.

Мінез
Күндей нұрлы, мейірлі мінезім бар,
Жандар сирек бұл күнде мінезді ұғар.
Кейбіреулер мұнымды бұра тартып,
Өздерінше мәз болып жүрген шығар.

Бір-бірінен бөлектеп пенделерді,
Өздерінен өзгені кем көреді.
Қызыл итін үргізіп қызғаныштың,
Дей алмаймын мұндайлар жөнделеді.

Жеп үйренген жіліктің майлы басын,
Қабаған ит секілді қаймығасың.
Жалтақтамай жер басып жүре берем,
Өз мінезім өзімде, айнымасым...

Туыстарға
Ей, тірлік қуған туыстарым,
Жақындық танытуға тырыспадың.
Келеміз босағаңнан аттай алмай,
Сонда да мен сендерге ұрыспадым.

Ей, менің көрші-қолаң, туыстарым,
Бауырдай жақын тартып жұғыспадың. 
Болсам да барлығыңа кіші әкедей,
Сонда да мен сендерге ұрыспадым.

Ей, менің өсіп-өнген туыстарым,
Сәлем беріп кетуге тырыспадың.
Анда-санда төбеңді бір көреміз,
Артық болмас ренжіп, ұрысқаным.

Кенжехан РАҚЫШ,
Қазақстанның Құрметті журналисі

Табиғатпен үндесіп

ЭЛЕКТР ЭНЕГИЯСЫН ТҰТЫНУШЫЛАР НАЗАРЫНА!
Қазақстан Республикасы Ұлттық экономика министрінің 2026 жылғы 10 шілдедегі №167 бұйрығы негізінде электр энергиясын бірыңғай 

сатып алушының босату бағасының, сондай-ақ «KEGOC» және  «ТАЭТК» АҚ-ның, «Қаратал Транзит» ЖШС-нің электр энергиясын беру жөнін-
дегі қызметтер тарифтерінің өсуіне байланысты Жетісу облысының тұтынушылары үшін электр энергиясының шекті бағалары өсті. «ТАЭТК» 
АҚ тарифінің өсуі Қазақстан Республикасы Үкіметінің 2024 жылғы 25 желтоқсандағы № 1102 қаулысымен (2025 жылғы 30 желтоқсандағы                
№ 1175 өзгерістермен) бекітілген «Энергетикалық және коммуналдық секторларды жаңғырту» ұлттық жобасын іске асырумен де байланысты. 
Жоба шеңберінде 2026 жылы Талдықорған қаласында есепке алу аспаптарын ауыстыру және базалық станцияларды орнату арқылы электр энер-
гиясын коммерциялық есепке алудың автоматтандырылған жүйесін (ЭКЕАЖ) енгізу көзделген.

Жоғарыда баяндалған мән-жайларды ескере отырып және Қазақстан Республикасы Ұлттық экономика министрлігі Табиғи монополияларды 
реттеу комитетінің Жетісу облысы бойынша департаментінің 2026 жылғы 23 қыркүйектегі № 31-03-12-01/630 хаты негізінде «ТАЭТК» АҚ-ның 
«Электр энергиясын жабдықтау және өткізу» филиалы Жетісу облысының тұтынушыларына 2026 жылғы 1 қазаннан бастап электр энергиясын 
бөлшек саудада өткізуге арналған шекті бағаның көтерілетіні туралы хабарлайды:

Велоспортта келісе отырып тактика-
лық тұрғыда командаласын алға оздырып, 
болмаса ірке-тіркес келе жатқандардың 
арасынан лидердің сытылып шығуына 
жағдай жасап, ұжымдық ауызбіршілік 
көрсетеді. Осы жолы ұлттық құрамадағы 
велошабандоздар Алексей Луценконың 
алға озып, мәреге қара үзіп жетуіне 
барынша көмектесті. Естеріңізде бол-

са, өткен Азия ойындарында (2022 жыл)                
Луценко бірінші келе жатып артына ілескен 
Федоровты мәреге жақындағанда күтіп, сы-
зықты бірге кесіп өтіп еді. Тиісінше, Азия 
ойындарына сол кезде алғаш қатысқан жас 
Федоровқа 1-орын жазылып, күмісті Луценко 
қанағат қылған. Бұл жолы 24 жастағы  Нико-
ля Винокуров (7-орын; +6:16) пен Федоров 
команда көшбасшысының алтын алуына 
септігін тигізді.

– Бүгінгі міндетіміз көшбасшыға көмекте-
су еді. Командалық жұмысымыз өте жақсы 
болды. Соңғы айналымның алдындағы кезеңде 

Алексей өрге көтерілгенде шабуыл жасап, 
кейін төмен қарай түскенде алға ұзап кет-
ті. Жалпы, өзімнің дайындығым жақсы бол-
ды. Бұған дейін командамен бірге «Вуэльта-
ға» қатыстық. Барлығы ойдағыдай өтті. 
Соңғы үш күнде жақсы дайындалу үшін 
жаттығуды азайттым, – деді өз сөзінде 
Евгений Федоров.

Бұл 34 жастағы Алексей Луценконың 
жалпы Азия ойындарындағы алтыншы 
алтыны. Бәсеке тарихындағы ең көп чем-
пион атанған отандасымыз. Ол Инчхонда 
(2014) – 1 алтын, Жакартада (2018) – 2 
алтын, Ханчжоуда (2022) – 1 алтын және 
Аичи-Нагояда (2026) 2 алтын алды. Тұғыр 
биігінде тұрған Луценко бұл ұлттық құра-
мадағы соңғы жарысы екенін айтты. 

– Рекорд туралы айтатын болсақ… Мен 
өз міндетімді орындадым. Азия ойындары да, 
Олимпиада да төрт жылда бір рет өтеді. 
Қазақстан азаматы ретінде мен осы жа-
рыстарға дайындалдым. Мен үшін қандай да 
бір рекорд немесе жетістік қуалау маңызды 
емес. Қолымнан келгеннің бәрін жасадым, 
еліме медаль сыйладым. Ең маңыздысы – осы. 
Алдағы уақытта мансабымды аяқтауды 
жоспарлап отырмын. Бұл шешімді былтыр-
ғы жылдың соңында қабылдаған едім. Уақыт 
өтіп жатыр. Велоспорт та өзгеруде. Азия 
ойындарында 6 алтын медаль жеңіп алдым, 
ең ірі көпкүндік жарыс кезеңдерінде топ 
жардым. Үлкен спортта 15 жыл бойы қол 
жеткізген жетістіктерімді мақтан тұта-
мын, – дейді Алексей Луценко. 

АҒА-ІНІ
СЫЙЛАСТЫҒЫ –
ТҰҒЫР БИІГІНДЕ

Аичи-Нагояда (Жапония) өтіп 
жатқан 20-шы Азия ойындарында 
Қазақстан құрамасы жүлде сарап-
қа түскен алғашқы күннен бас-
тап алтын олжалады. Күн сайын 
қуанышты хабар елге сүйіншілей 
жетіп, мерейді өсіріп жатыр. Же-
тісулықтардан алғаш болып жүлде 
алған – Евгений Федоров. Ол тас-
жолдағы топтық жарыста ұлттық 
құраманың лидері Алексей Луцен-
кодан (4:13:11) 1:58 уақытына қалып, 
күміс медаль алды. Ханчжоуда өт-
кен (2022 жыл) Азия ойындарында 
Евгений Федоров (4:25:29) алтын 
алған еді.

Тұтынушылар тобы мен 
тарифтер Тұтынушылар санаттары

1 кВт*сағ.
ҚҚС есебімен,

теңге

1-топ
тұтынушылары 

Электр энергиясын тауарларды, жұмыстарды өндірумен (сатумен) және қызметтер көрсетумен байланысты емес 
өзінің тұрмыстық мұқтажы үшін пайдаланатын жеке тұлғалар (тұрмыстық тұтынушылар) 32,64

Т1 тарифі Электр плиталарын пайдаланбайтын және пайдаланатын жеке тұлғалар үшін белгіленген шама шегінде (айына 
1адамға 70/80 кВт.сағ дейін) 30,15

Т2 тарифі Электр плиталарын пайдаланбайтын және пайдаланатын жеке тұлғалар үшін белгіленген шама шегінде (айына 
1адамға 70/80-нен130/150 кВт.сағ.дейін) 39,17

Т3 тарифі Электр плиталарын пайдаланбайтын және пайдаланатын жеке тұлғалар үшін белгіленген шама шегінде (айына 
1адамға 130/150 кВт.сағ. жоғары) 48,96

2-топ
тұтынушылары

Электр энергиясын тұрмыстық емес қажеттіліктерге  пайдаланатын заңды тұлғалар (тұтынушы) үшін 56,4108

3-топ
тұтынушылары Мемлекеттік бюджеттен қаржыландырылатын  заңды тұлғалар үшін 102,6020

4-топ
тұтынушылары

– электр энергиясын әлеуметтік маңызы бар азық-түлік (ӘМАТ ) тауарларын өндіруге пайдаланатын заңды 
тұлғалар; 
– арнайы экономикалық және индустриялық аймақтардың аумағында орналасқан тұтынушылар;
–  Қазақстан Республикасы Президентінің Іс басқармасының ведомстволық қарасты ұйымдары және оның 
ведомстволары.

49,8220

                                                                                                   «ТАЭТК» АҚ-ның «Электр қуатын жабдықтау және сату» филиалы

9 ноября 2026 года в 12.00 ч. по адресу: Жетысуская 
область, г.Талдыкорган, ул. Шевченко, д. 148, подъезд 1, 
офис 1, проводятся общественные слушания в форме отк-
рытого собрания по разделу «Охрана окружающей среды», 
разработанному для предприятия по утилизации пищевых 
отходов ТОО «UPGRADE».

Инициатор: ТОО «UPGRADE», БИН 040340005662, 
телефон: 8 (701) 776 80 85, электронный адрес: mdos777@
mail.ru.

Разработчик проектной документации: ИП Крылова 
М.П., телефон: 8(707)237-08-32, электронный адрес: 
krylova_mp@mail.ru.

Местный исполнительный орган: Управление природ-
ных ресурсов и регулирования природопользования области 
Жетісу, тел.: 8 (7282)32 92 67, электронный адрес: priroda@
zhetisu.gov.kz.

Для предоставления замечаний и предложений доку-
ментация по проекту размещена на сайте Национального 
банка данных о состоянии окружающей среды и природных 
ресурсов ndbecology.gov.kz.

Телефон для получения дополнительной информации: 
+7(777)087-88-74, электронный адрес: quake_dan@mail.ru.

Видеоконференцсвязь на платформе Zoom: 
https://us05web.zoom.us/j/84696283835?pwd=5kle1uk2k

baHKQPoavWS7BebihwulT.1
Идентификатор конференции: 846 9628 3835
Код доступа: 5vi63J

2026 жылғы  9 қарашада сағат 12.00-де мына мекенжай 
бойынша: Жетісу облысы, Талдықорған қаласы, Шевченко 
көшесі, 148-үй, 1-кіреберіс, 1-кеңседе «UPGRADE» ЖШС 
тамақ қалдықтарын кәдеге жарату кәсіпорны үшін әзірленген 
«Қоршаған ортаны қорғау» бөлімі бойынша жария талқылау 
нысанында қоғамдық тыңдаулар өткізетінін хабарлайды.

Бастамашы: «UPGRADE» ЖШС, БСН 040340005662, 
телефон: 8 (701) 776 80 85, электрондық мекенжай: 
mdos777@mail.ru.

Жобалық құжаттаманы әзірлеуші: Крылова М.П. 
ЖК, телефон: 8(707)237-08-32, электрондық мекенжай: 
krylova_mp@mail.ru.

Жергілікті атқарушы орган: Жетісу облысы табиғи 
ресурстар және табиғатты пайдалануды реттеу басқармасы, 
телефон: 8 (7282)32 92 67, электрондық мекенжай: priroda@
zhetisu.gov.kz.

Ескертулер мен ұсыныстар беру үшін жоба бойынша 
құжаттама қоршаған орта мен табиғи ресурстардың жай-күйі 
туралы Ұлттық деректер банкі сайтында ndbecology.gov.kz 
орналастырылған.

Қосымша ақпарат алу үшін телефон: +7(777)087-88-74, 
электрондық мекенжай: quake_dan@mail.ru.

Zoom платформасындағы видеобайланыс:
https://us05web.zoom.us/j/84696283835?pwd=5kle1uk2k

baHKQPoavWS7BebihwulT.1
Конференция идентификаторы: 846 9628 3835
Кіру коды: 5vi63J

